
Derbyn Aelodau Newydd

Mewn oedfa gymun arbennig ar fore Sul 3ydd o Orffennaf, derbyniwyd wyth o bobl ifainc yn aelodau cyflawn o’r Eglwys sef  Cerith Davies, Ffion Davies, Ashley Evans, Elisha Evans, Ceri Francis, Hannah Goss, Joshua Goss a Catrin Thomas. 
Hyfrydwch hefyd oedd derbyn a chroesawu Mrs Mair Caradog Evans yn ôl i’n plith fel aelod newydd yn ystod yr Oedfa Gymun ym mis Mehefin.  

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    


Eisteddfod yr Urdd 2011

Cynhaliwyd gwasanaeth agoriadol Eisteddfod yr Urdd 2011 yng Nghapel Hope-Siloh. Croesawyd ieuenctid yr ardal i gymryd rhan yn yr oedfa. Braf oedd gweld cefnogaeth gref i’r oedfa a ddarlledwyd ar radio Cymru. Darparwyd lluniaeth yn y Festri Fawr ac roedd adnoddau’r Capel yn ddelfrydol ar gyfer yr achlysur. Diolch i bawb a fu’n helpu. 

Trip yr Ysgol Sul

[image: image2.jpg]


Fore Sadwrn, 2 Gorffennaf, roedd cryn gyffro ymhlith plant a phobl ifanc yr Ysgol Sul wrth iddynt deithio o’r Bont i Ddinbych y Pysgod ar fws glas a gwyn y Brodyr Williams.  Roedd pawb yn barod am ddiwrnod da, ac yn wir, dyna y cawsom. Roedd yr haul yn gwenu’n braf, yr awyrgylch ar y traeth yn odidog a’r arlwy yn plesio pobl o bob oed. Braf oedd gweld cymuned yn cymdeithasu ac yn mwynhau mewn awyrgylch anffurfiol. 

Y Parchedig Caradog Evans

Ar fore Sul y Pasg eleni daeth y newyddion trist am farwolaeth ein cyn-weinidog Y Parchedig Caradog Evans, un a fu’n weinidog annwyl a ffyddlon yn yr Hope am dair mlynedd ar hugain. Roedd y nifer lluosog a lanwodd Capel Hope-Siloh i’r gwasanaeth angladdol yn deyrnged teilwng i un a fu’n gwasanaethu Iesu Grist yn y weinidogaeth Gristnogol am dros hanner can mlynedd. Ymddangosodd crynodeb o deyrnged  Y Parchg Meirion Evans ar ddydd ei angladd yn y Tyst ar Fehefin 16. Fel Eglwys r’yn ni’n diolch i Dduw am fywyd Caradog, gan gynnwys ei wasanaeth gwerthfawr a ffyddlon yn yr Eglwys hon ac r’yn ni’n cydymdeimlo’n ddwys gyda Mair, Rhodri a Geraint a’r teulu oll yn ei galar a’u hiraeth. 

	Gair gan y Gweinidog 


Yn ystod yr adeg hon o’r flwyddyn y mae eglwysi’r ardal yn cynnal eu cyrddau diolchgarwch a’u  swperau cynhaeaf, ac mae’r adeg hon o’r flwyddyn yn fy atgoffa o gyfnod hapus fy ngweinidogaeth yn ardal wledig Hendy-gwyn gyda’r llu o wahoddiadau i bregethu yn y cyfarfodydd diolchgarwch  a gynhaliwyd ar noson waith. Roedd yr oedfaon yma yn bwysig iawn yn yr ardaloedd amaethyddol hyn, ac yn denu cynulleidfaoedd dda hyd yn oed yn ein cyfnod ni o drai ysbrydol. Os nad oes amser i oedfa arferol yn ystod y flwyddyn – rhaid mynychu y cwrdd diolchgarwch!  Mae’r cyfarfodydd yma yn gyfle i ni gydnabod Duw fel Creawdwr a Chynhaliwr, ac yn gyfle i ni gydnabod ein dibyniaeth ar ragluniaeth. 

Mae’n dda ein bod yn diolch i Dduw am y cynhaeaf, am roddion rhagluniaeth – bendithion beunyddiol a bendithion blynyddol, ond mae’n rhaid cofio fod Duw yn roddwr sy’n gallu rhoi gymaint mwy na ffrwythau’r ddaear. Trasiedi aros gyda Duw’r cynhaeaf yw colli allan ar fywyd – bywyd yn ei holl gyflawnder yng Nghrist. Mae’n bwysig ein bod hefyd yn diolch i Dduw am y bendithion ysbrydol a thragwyddol, am roddion Gras. Dim ond dros dro y mae rhoddion rhagluniaeth i’w mwynhau, ond y mae rhoddion Gras yn roddion sy’n para am byth. Darllenwn yn Salm 103: “Fy enaid, bendithia’r Arglwydd, a phaid ag anghofio’i holl ddoniau.”  Ydy’n blaenoriaethau ni ym mywyd yn iawn, fel yr emynydd David Charles?

Diolchaf am dy gariad cu yn estyn hyd fy oes;

Diolchaf fwy am Un a fu yn gwaedu ar y groes.

Diolchaf am gysuron gwiw wyf heddiw’n eu mwynhau;

Diolchaf fwy am ddoniau sy’n oes oesoedd i barhau.

	Calendr Gwasanaethau 


Hydref 2      

Cymanfa (10:30 a 6:00)

Hydref 9      

Gweinidog - Oedfa Diolchgarwch

Hydref 16    

Dr Iwan Davies

Hydref 23    

Gweinidog

Hydref 30    

Mr. Peter Hallam

Tachwedd 6     
Gweinidog (10:00 - Cymun)

Tachwedd 13    
Gwasanaeth Operation Christmas Child

Tachwedd 20    
Gweinidog

Tachwedd 27    
Parch. Vivian Jones

Rhagfyr 4          
Gweinidog (Cymun)

Rhagfyr 11        
Oedfa o dan ofal yr aelodau

Rhagfyr 18        
Oedfa Nadolig y Plant/Ieuenctid   (6:00 Oedfa Nadolig yr Aelodau Ifainc)
Rhagfyr 25        
9:00 Cymun Undebol

Adeiladau ac Adnoddau newydd

Mae dwy dasg yn dal i’w cwblhau o ran adfer yr adeiladau. Yn gyntaf mae angen datrys y broblem o’r craciau ar wal allanol y Festri Fawr ac yn ail mae angen sylw ar wal ffin ddwyreiniol y safle. Trafodwyd hyn eisoes gyda swyddogion CADW a chawsom gyngor gan arbenigwyr o ganolfan Tŷ Mawr, Aberhonddu.

Gyda’r arian oedd yn weddill o’r grant a gawsom gan Ymddiriedolaeth y Meysydd Glo, prynwyd, dros y misoedd diwethaf, sied er mwyn storio offer allanol, cwpwrdd er mwyn storio offer yr ysgol Sul, a llungopiydd/argraffydd. Diolchwn i’r aelodau sy’n sicrhau cyflenwad digonol o nwyddau priodol o ran y toiledau, y gegin, ac ar gyfer glanhau’r adeiladau yn gyffredinol.

	Newyddion y Capel 


Apel Octavio

Apeliwn am gyfraniadau i noddi Octavio am flwyddyn arall. Fel y gwyddoch, bachgen 11 oed o Mozambique yw, sy’n dibynnu ar Hope-Siloh i’w noddi a darparu addysg ar ei gyfer.

Cyfarfod Blynyddol Undeb yr Annibynwyr - Yng nghyfarfod blynyddol yr Undeb eleni gwahoddwyd y Gweinidog i fod yn Gadeirydd nesaf Adran Addysg a Chyfathrebu Cyngor yr Undeb ac  yn aelod o’r Pwyllgor Gweinyddol, a thrwy hynny yn un o Ymddiriedolwyr yr Undeb. Mae Marie Lynne hefyd wedi ei gwahodd i ddod yn aelod o’r Cyngor ar ran Cyfundeb Dwyrain Caerfyrddin a Brycheiniog. 

Apêl Dwyrain Affrica

Casglwyd £247 yn ein hoedfaon ar ddiwedd Gorffennaf ac r’yn ni wedi derbyn llythyr o ddiolch oddi wrth Cymorth Cristnogol am yr arian. Diolch yn fawr i chi gyd.

Genedigaeth

Ry’m ni’n llongyfarch Luned, un o’n diaconiaid, a’i gŵr Rhys ar enedigaeth eu plentyn cyntaf – Mared Elan,  wyres gyntaf i Eric a Gwen. Fel Eglwys dymunwn yn dda iddynt i’r dyfodol. 

Bedyddiadau

Yn ystod y misoedd dwethaf bedyddiwyd tri phlentyn: Efa Lili, merch Alison ac Adrian;  Mali Fflur, merch Angharad a Dylan; a  Ffion Wyn, merch Rhian a Lee. 

Dymunwn yn dda i’r tri teulu i’r dyfodol.

Llyfr newydd

Mae Huw Owen, Aberystwyth, wedi ymweld â’r capel yn ddiweddar gyda’r bwriad o gynnwys Hope-Siloh mewn llyfr Saesneg newydd y mae’n ysgrifennu ar gapeli Cymru. Disgwylir y gyfrol o’r wasg adeg y Nadolig. 

Marwolaethau

Trist yw cofnodi marwolaeth un o’n haelodau ar ddiwedd mis Mai, sef Mr Alf Jones o Goedbach. Ers cael ei ethol yn ddiacon yn Siloh yn 1962, fe wasanaethodd Alf yr Eglwys fel ysgrifennydd, trysorydd, cyhoeddwr, athro Ysgol Sul a chofrestrydd priodasau dros gyfnod o ddeugain mlynedd - gwasanaeth graenus a chydwybodol yn ei ffordd dawel ei hun. Yn ogystâl â hyn fe dderbyniodd y Medal Gee am ei ffyddlondeb i’r Ysgol Sul dros y blynyddoedd. Fel eglwys r’yn ni’n diolch i Dduw am ei waith gwerthfawr dros Eglwys Iesu Grist dros y blynyddoedd ac r’yn ni’n cydymdeimlo’n ddwys gyda’r teulu.

Trist hefyd oedd clywed am farwolaeth dau o’n cyn-aelodau sef, Mr Howard Davies a Mrs Joan Simon a fod Mrs Marion Williams wedi colli ei chwaer Mrs Joan Harries. Cydymdeimlwn yn ddwys gyda’r teuloedd hyn a gydag unrhyw aelod arall sy wedi colli perthnasau yn ystod y misoedd diwethaf. 

Dymuniadau Gorau

Dymunwn yn dda i’r aelodau sy’n dioddef o afiechyd gan gynnwys y rhai sydd, neu sydd wedi bod yn yr ysbyty. Anfonwn ein dymuniadau gorau a’n gweddïau at aelodau sy’n gaeth i’w cartrefi  neu sy’n preswylio mewn cartrefi preswyl.  

Llongyfarchiadau Eisteddfod yr Urdd!

Llongyfarchiadau i Catrin Thomas am ennill y fedal Gelf dan ddeunaw, i Ashley Evans am ennill y wobr am ysgrifennu rhyddiaith dan 25 ac i Rhys Gealy a gafodd y drydedd wobr yn y gystadleuaeth Llefaru dan bymtheg

Llwyddiant mewn arholiadau!

Llongyfarchiadau i bobl ifanc yr eglwys a fu’n llwyddiannus yn ddiweddar yn yr arholiadau allanol – TGAU, Lefel “A”, ac arholiadau gradd. Dymunwn yn dda iddynt i’r dyfodol.

Dyddiadau i’w cofio

· Nos Wener, Hydref 7 am 6 o’r gloch yn yr Institiwt – Ffair Hydref Cymorth Cristnogol

· Bore Sul, Hydref 9 am 10.30 – Gwasanaeth Diolchgarwch. Cesglir pasta a reis i anffodusion Rwmania. Cinio i ddilyn yn y Clwb Rygbi.
	Yr Ysgol Sul a’r Clwb Ieuenctid


Cafwyd nifer o  weithgareddau cyffrous yn ddiweddar dan nawdd Menter Ieuenctid Cristnogol (M.I.C.) www.micsirgar.org a’r plant a’r ieuenctid wrth eu bodd yn eu mynychu.

Bwrlwm Bro  

Trwy gyfrwng amrywiaeth o weithgareddau daeth y dyn a anwyd yn ddall yn fyw ym mhrofiad y plant. Cafwyd llawer o hwyl wrth ddysgu am y dyn di-enw a iachawyd gan Iesu trwy roi mwd ar ei lygaid. Heriwyd y plant i ddilyn esiampl y dyn a oedd unwaith yn ddall i agor eu calonnau i weld pwy yw Iesu a’i dderbyn fel ffrind.  
Mabolgampau Dan Do    

Cwblhawyd blwyddyn o weithgareddau M.I.C. gyda mabolgampau dan do.  Cystadleuodd dros 30 o’n plant a’n hieuenctid yn y rowndiau rhanbarthol a’r rowndiau terfynol, gyda nifer dda yn cyrraedd y rownd derfynol yng Nghaerfyrddin.  Llongyfarchiadau gwresog i’r canlynol a fu’n fuddogol yn y rownd derfynol:

· Medi Thomas – rhedeg un lap

· Heledd, Lowri, Seren a Yana 
– ras gyfnewid

· Siôn Tiplady – neidio cyflym

· Ethan Emmanuel – naid hir

· Rhys Tiplady – rhedeg un lap, 
neidio cyflym a naid driphlyg.

Gweithgareddau i ddod o dan nawdd MIC

· Dydd Sul, Tachwedd 6 am 2.30pm – Oedfa ‘Joio gyda Iesu’- Oedfa arbennig ar gyfer holl deulu’r Eglwys yng Nghapel y Priordy, Caerfyrddin. Ni fydd Ysgol Sul yn y bore.

· Dydd Sul Tachwedd 20 am 10.30pm-  ‘Stori’r Mis’ – Unwaith eto eleni cawn gyfle i groesawu Mr. Nigel Davies, Swyddog Datblygu M.I.C. i’r oedfa.

Y Clwb Ieuenctid – Bala 2011

Yn ystod gwyliau’r haf aeth 10 o blant clwb ieuenctid Hope-Siloh i’r Bala. Hefyd daeth Derek â grŵp o Americanwyr i ymuno gyda ni. Pan gyrhaeddon ni aethom yn syth i’r Capel i chwarae gemau amrywiol. Wedyn fe aethon lan i’n hystafelloedd i ddadbacio. Cyn amser te fe aethom ni ar y cae i chwarae mwy o gemau gyda dŵr. Ar ôl te fe aethom yn syth i’r gwely i baratoi am ddydd arall o chwarae caled. Ar ddechrau bob dydd newydd y peth cyntaf yr oedden yn ei wneud oedd cael sesiwn yn y Capel. Yn y sesiynau hyn fe wnaethon gael neges gan yr Americanwyr, gweddi a gwylio ffilm Cristnogol. Y neges oedd bod Duw yn dod o hyd i ni, a’i fod yn ein caru. Wedyn fe wnaethon ni fynd trwy yr un amserlen ond gyda gemau gwahanol, yn cynnwys dysgu yr Americanwyr am  chwaraeon ein gwlad ni, a’r Americanwyr yn ein dysgu ynglŷn â’i chwaraeon nhw. Fe wnaethon ni gael amser da iawn a gwneud ffrindiau newydd yng Ngholeg y Bala.

                                                                                                                          Lowri, Heledd a Rhys

